
ILUARSIISSUT  

 

Ataatsimiititaliap 2. november 2026-mi isumaliutissiissutaa taarserpaa. 

 

(Iluarsiissummi Inatsisartut Suleriaasianni § 25, imm. 2 naapertorlugu Nunatta Karsiata 

2027-mut naatsorsuutaanik kukkunersiuisussamik toqqaanissaq pillugu inassuteqaat 

ilanngunneqarpoq. Ilanngussaq taanna qupp. 24-mi imm. 10-mi takuneqarsinnaavoq). 

 

2025-mut Nunatta Karsiata naatsorsuutaasa akuersissutigineqarnissaannik siunnersuut 

Aningaasaqarnermut Akileraartarnermullu Naalakkersuisumit saqqummiunneqartoq  

 

pillugu 

 

Kukkunersiuinermut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

 

Ataatsimiititaliap suliarinninnermini uku inuttarai: 

 

Inatsisartunut ilaasortaq Nivi Rosing, Inuit Ataqatigiit, siulittaasoq 

Inatsisartunut ilaasortaq Erik Jensen, Siumut, siulittaasup tullia 

Inatsisartunut ilaasortaq Mimi Karlsen. Inuit Ataqatigiit 

Inatsisartunut ilaasortaq Ida Vahl, Demokraatit 

Inatsisartunut ilaasortaq Bentiaraq Ottosen, Atassut 

 

 

2025-mut Nunatta Karsiata naatsorsuutaasa akuersissutigineqarnissaannik Inatsisartut 

aalajangiiffigisassaattut siunnersuut 2026-mi upernaakkut ataatsimiinnermi ulloq 21. maj 

siullermeerneqarpoq. Siullermeerneqarnerata kingorna siunnersuut ataatsimiititaliamit 

misissorneqarpoq. 

1. Aallarniut 

 

2025-mut Nunatta Karsiata naatsorsuutai Kukkunersiuinermut Ataatsimiititaliap misissorpai, 

tamannalu tunngavigalugu Naalakkersuisunut allakkatigut apeqqutinik nassiussilluni. 

Naatsorsuutinut nassuiaatit, Nunatta Karsiata kukkunersiuisuata nalunaarutaa kiisalu Nunatta 

Karsiata kukkunersiuisuata naatsorsuutinut oqaaseqaataanut saqqummiunneqartunut 

Naalakkersuisut oqaaseqaataat ataatsimiititaliap naatsorsuutinik suliarinninnermini aallaavigai. 

 

Taamaalillunilu isumaliutissiissutip matuma imarai kukkunersiuisut nalunaarutaannit kiisalu 

Naalakkersuisut taakkununnga oqaaseqaataannit tigulaakkat. 

 

Inatsisartut Naalakkersuisullu pillugit Inatsisartut inatsisaanni § 18, imm. 1 naapertorlugu 

apeqqutit oqaaseqaatillu taamatullu Naalakkersuisut akissutaat tamarmiusut 

isumaliutissiissummi ilanngussatut ilanngunneqarput, paasissutissalli isertuussassat 

aamma/imaluunniit inunnut tunngassuteqarsinnaasut ilanngussani atortussanut ilaatinneqaratik. 

 

1.1. Kukkunersiuinermut Ataatsimiititaliap siunertaa suliassaalu 

 

Pisortat ingerlatsinerannik kukkunersiuisarnerup siunertaraa pisortat aningaasaataannik 

inatsisartutigoortumik nakkutilliinerup ikorfartorneqarnissaa. Kukkunersiuinermut 

Ataatsimiititaliap suliassaqarfii Inatsisartut Naalakkersuisullu pillugit Inatsisartut inatsisaanni 

§§-ini 18 aamma 19-imi allassimapput. 

 

Kukkunersiuinermut Ataatsimiititaliap suliassaani pingaarnerpaaq naatsumik 

oqaatigissagaanni tassaavoq, ukiumut ataasiarluni Nunatta Karsiata Naatsorsuutaanik, 

tassungalu kukkunersiuisut oqaaseqaataannik misissuinissaq. Misissuinikkut 

inatsisartutigoortumik makku nakkutigineqarnissaat qulakkeerneqassaaq 1) naatsorsuutit 

eqqortuunersut (aningaasalersuinermik kukkunersiuineq), 2) inatsisit, malittarisassat, 

aningaasaliissutitut nalunaarutigineqartut allallu najoqqutassat malinneqarnersut (inatsisinut 

naapertuunnermik kukkunersiuineq), aamma 3) Nunatta Karsiata aningaasaatai pisortani 

aningaasaqarnikkut pitsaasumik aqutsinermut tunngavissat malillugit ingerlanneqarsimanersut, 

tassunga ilanngullugu ingerlatanut pisortanit aningaasalersorneqartunut atatillugu 

sipaarniarnissap, naammassisaqarluarnissap sulilluarnissallu qulakkeerneqarnissaannut 

sapinngisamik naammaginartumillu qanoq iliortoqarsimanersoq (ingerlatsinermik 

kukkunersiuineq). 

 

Naalakkersuisunut allakkatigut apeqqutit oqaaseqaatillu naatsorsuutit pisariaqalersitaat 

Kukkunersiuinermut Ataatsimiititaliamit saqqummiunneqartarput. Naalakkersuisut 

taakkununnga akissutaat kiisalu kukkunersiuinermut nalunaarummut oqaaseqaataat 

Kukkunersiuinermut Ataatsimiititaliap isumaliutissiissutaanut ilanngunneqartarput, taannalu 

aappassaaneerinninnermi Inatsisartunut saqqummiunneqartarluni. Tamanna tunngavigalugu 

pissutsinik isornartorsiuisoqarsimatillugu Kukkunersiuinermut Ataatsimiititaliamit 

uparuarneqartut ingerlatsinermik akisussaasumut kinguneqartinneqassanersut Inatsisartunit 

aalajangerneqassaaq. Kukkunersiuinermut Ataatsimiititaliaq Nunatta Karsiata 

Naatsorsuutaanik misissuinerminut atatillugu isornartorsiuisimappat, Naalakkersuisut 

tassaassapput – naalakkersuinikkut akisussaasutut  – pissutsit allaaserineqartut pillugit 

aaqqiissuteqarniartussat. 

 

Taamaalillunilu isumaliutissiissutip matuma siunertaraa: 

• Naalakkersuisut aningaasaliissutigineqartunik qanoq aqutsisimanerannik kiisalu 

Inatsisartut aalajangigaannik qanoq piviusunngortitsisimanerannik Inatsisartunut 

paasissutissiinissaq. 

• Pissutsit isornartorsiorneqarsimasinnaasut Naalakkersuisunit misissorneqarlutillu 

aaqqiivigineqarnissaannik kaammattuuteqarnissaq. Taamaattoqartillugu pissutsit 

qanoq aaqqiiviginiarneqarnersut pillugu Naalakkersuisoq akisussaasuusoq 

ataatsimiititaliamit nassuiaateqaqquneqartassaaq. Kukkunersiuinermut 

Ataatsimiititaliaq naammaginartumik akissuteqartoqarnissaata suliassaqarfimmilu 

taamaaqataanik pitsanngoriaateqartitsisoqarnissaata tungaanut suliami malinnaassaaq. 

 

Tamatuma saniatigut Inatsisartut aamma Naalakkersuisut pillugit Inatsisartut inatsisaanni nr. 

26-mi, 18. november 2010-meersumi, kingusinnerusukkullu allannguuteqartinneqartumi § 19 

naapertorlugu Naalakkersuisut Namminersorlutik Oqartussat aktiatigut soqutigisaannik qanoq 

ingerlatsinersut Kukkunersiuinermut Ataatsimiititaliap nakkutigisaraa. Aktiaateqarluni 

ingerlatseqatigiiffiit Namminersorlutik Oqartussanit tamakkiisumik ilaannakortumilluunniit 

piginneqartut ingerlanneqarneranni aningaasaqarnikkut isiginiagassat naleqquttumik 

isiginiarneqarnissaat  Naalakkersuisunit naammattumik qulakkeerniarneqarsimanersoq 

ataatsimiititaliap nakkutilliinerminut atatillugu naliliivigisinnaavaa. 

1.2. Kukkunersiuinermut Ataatsimiititaliami nalilersuutit 

 

Kukkunersiuinermut Ataatsimiititaliap oqaaseqaataanut nalilersuutit matuma kingulianiittut 

aallaavigineqarput: 

 

Nalilersuutit tulleriiaarnerat                  

 

Uparuaaneq pitsaasoq                                                                  Pitsaasorujussuartut isigaa 

                                                                                                     Pitsaasutut isigaa 

                                                                                                     Naammaginartutut isigaa/naammagisimaarpaa 

Uparuaaneq ajorpallaanngitsoq                                                   Naammaginarpallaanngitsutut isigaa   

 

Uparuaaneq naammaannartoq                                                     naammaginanngitsutut isigaa  

                                                                                                     uparuarpaa/naqissuserpaa/peqqusivoq/  

                                                                                                     naatsorsuutigaa                    

                                                                                                     ajuusaarutigaa/ernumanartippaa/  

                                                                                                     aarlerinartippaa 

Uparuaaneq sakkortooq                                                               isornartorsiorpaa/isornartoqartippaa/  

                                                                                                     sakkortuumik isornartorsiorpaa  

                                                                                                     Uparuarpaa/sakkortuumik uparuarpaa 

Uparuaaneq sakkortunerpaaq                                                      sakkortuumik uparuarpaa immikkullu   

                                                                                                     Inatsisartunut malugeqqullugu   

 

 

             2. Kukkunersiuinermut Ataatsimiititaliap Inatsisartunut inassuteqaataa 

 

Kommunit Namminersorlutillu Oqartussat missingersuutaat naatsorsuutaallu pillugit 

Inatsisartut Inatsisaat nr. 26, 28. november 2016-imeersoq kingusinnerusukkullu 

allannguuteqartinneqartoq kiisalu kommunit aamma Namminersorlutik Oqartussat 

naatsorsuutaat pillugit Namminersorlutik Oqartussat nalunaarutaat nr. 6, 20. januar 2022 

meersoq naapertorlugit Nunatta Karsiata 2025-mut Naatsorsuutai pillugit 

Kukkunersiuinermut Ataatsimiititaliaq matuminnga isumaliutissiissuteqarpoq. 

3.  Nunatta Karsianut kukkunersiuisup Nunatta Karsiata 2025-mut naatsorsuutai 

pillugit oqaaseqaatai 

 

Kukkunersiuisoq avataaneersoq (Nunatta Karsianut kukkunersiuisoq) Inatsisartunit 

toqqarneqartoq 2025-mut Nunatta Karsiata Naatsorsuutai pillugit kukkunersiuisut 

nalunaarutaanni oqaaseqaateqarpoq. Nalunaarut kiisalu Naalakkersuisut tassunga 

oqaaseqaataat isumaliutissiissummut matumunnga ilanngussatut ilanngunneqarput. Nunatta 

Karsiata kukkunersiuisuata oqaaseqaatai kiisalu tassunga Naalakkersuisut akissuteqaataat 

eqikkarlugit tulliuttuni ersarissaavigineqarput. 

 

Siuliani oqaatigineqartutut Nunatta Karsiata 2025-mut Naatsorsuutai Nunatta Karsiata 

kukkunersiuisuata nangaassuteqarfiginagit uppernarsarpai. 

 

Nunattali Karsiata kukkunersiuisua suli isumaqarpoq, Namminersorlutik Oqartussani 

nakkutilliineq Namminersorlutik Oqartussat angissusiat katitigaanerallu eqqarsaatigalugit 

naatsorsuutigineqarsinnaasutut ingerlanneqartuaannanngitsoq.   

 

3.1. Nunatta Karsiata kukkunersiuisuata 2025-mut kukkunersiuinermut 

oqaaseqaatai 

 

Nunatta Karsiata kukkunersiuisua Nunatta Karsiata 2025-mut naatsorsuutaanik 

kukkunersiuinermini taarsigassarsisitsisarnermut suliassaqarfik akileraartarnermullu 

suliassaqarfik pillugit kukkunersiuinermut oqaaseqaatinik nutaanik marlunnik 

saqqummiussivoq. 

 

 

 

 

 

Nunatta Karsiata 2025-mut naatsorsuutai Nunatta Karsiata kukkunersiuisuanit 

Inatsisartut inatsisaanni taaneqartumi § 38 aamma § 39 naapertorlugit 

nangaassutitaqanngitsumik upernarsaaserneqarput, tamanna ima isumaqarpoq Nunatta 

Karsiata naatsorsornissaanut ileqqut malillugit 2025-mut naatsorsuutit ataatsimut 

isigalugit eqqortumik takutitsisuusut. 

Nunatta Karsiata Naatsorsuutaanik kukkunersiuineq kiisalu Kukkunersiuinermut 

Ataatsimiititaliap naatsorsuutinik suliaqarnera tunngavigalugit Nunatta Karsiata 

2025-mut Naatsorsuutaasa Inatsisartunit akuerineqarnissaat 

inassutigineqarpoq. 

3.1.1. Taarsigassarsisitsisarnermut suliassaqarfik 

 

Nunatta Karsiata kukkunersiuisua Namminersorlutik Oqartussat taarsigassarsisitsisarnerata 

allaffissornikkut aqunneqarnera pillugu kukkunersiuinermut oqaaseqaammik 

saqqummiussivoq. Taarsigassarsianut paasissutissat allanngortiterneqarnerannut atatillugu 

siusinnerusukkut nalunaarsukkani kukkunerit amigaatillu arlallit paasineqarput. 

Ajornartorsiutit arlallit siusinnerusukkut kukkunersiuinernit ilisimaneqarput sulilu atuullutik. 

 

BSU-mut tunngasuni pingaartumik qularnaveeqqusiussinermut allagartat 

nalunaarsorneqarneranni ajornartorsiuteqartoq paasineqarpoq. Pisut ilaanni 

qularnaveeqqusiussinermut allagartat paasissutissat taakkununnga eqqortumik nutarternagit 

atorunnaarsinneqarsimapput imaluunniit tammarsimallutik. Tamanna qularnaveeqqusiissutit 

sorliit suli atuunnerannik nalornissuteqalersitsivoq, taamaalillunilu Namminersorlutik 

Oqartussat pisassanut piumasaqaataasa tunngavii eqqortumik nalunaarsorneqarsimanersut 

nalornissutigineqalerluni. 

 

Kukkunersiuinermi aamma paasineqarpoq BSU-mut tunngasuni ernianik naatsorsuisarnerup 

ilaa taarsigassarsianik aqutsissummi namminermi pinnani regnearkini ingerlanneqartartoq. 

Tamanna naatsorsukkat eqqortuunerannik, taamaalillunilu ernianik akiitsullu sinnerinik 

naatsorsukkat eqqortuunerannik nalornissuteqalersitsivoq. 

 

Tamanna tunngavigalugu Nunatta Karsiata kukkunersiuisua isumaqarpoq 

taarsigassarsisitsisarnermi pissutsit ima pingaaruteqartigisut kukkunersiuinermut immikkut 

oqaaseqaateqarnissamut pissutissaqalersitsillutik. 

 Naalakkersuisut oqaaseqaataat: 

Kukkunersiuisup avataaneersup oqaaseqaataa, taarsigassarsianik suliaqartarnermut aaqqissuussamik nutaamik 

pissarsiniarnermi atuutilersitsiniarnermilu  Qitiusumik Naatsorsuuserisoqarfiup unammilligassaanik 2022-mili 

qulaajaaneranik  isumaginninneranilu aallaaveqarpoq. Taarsigassarsialerinermi allaffissornikkut suliaqarnermi 

taarsigassarsianik qularnaveeqqutinillu kukkusumik amigaatitalimmillu arlalitsigut nalunaarsuisoqartarsimasoq 

kiisalu unammilligassaqartarsimasoq sulinermi paasisaqartoqarpoq. 

Pissutsit paasineqartut isumagineqartariaqarneri, aamma taarsigassarsianut aaqqissuussap nutaap 

atuutilersinnerani taarsigassarsiat pillugit paasissutissanik misissueqqissaartarnissaq pitsaassutsimillu 

qulakkeerinnittarnissaq suli pisariaqartut Qitiusumik Naatsorsuuserisoqarfik kukkunersiuisut oqariartuutaannut 

isumaqataavoq. 

Taarsigassarsianut aaqqissuussaq nutaaq immikkoortortaq INI-mut 15. maj 2025 atuutilersinneqarpoq. 

Ikaarsaarnermi taarsigassarsiat pioreersut tamarmik misissorneqarput, naatsorsoqqinneqarput inatsisinullu 

atuuttunut naapertuuttunngortillugit naleqqussarneqarlutik. Atuutilersitsinermi tassani misilittakkat 

uppernarsarpaat, taarsigassarsiat pillugit aaqqissuussat sinnerisa nuunnginnerini  paasissutissanik amerlasuunik 

iluarsaasoqartariaqassasoq. 

BSU-mik suliaqarfimmi pissutsit pillugit kukkunersiuisut erseqqissaapput, matumani amigartumik 

nalunaarsuisarneq, qularnaveeqqusiinermut uppernarsaatinik malinnaatitsinngitsoornerit aaqqissuusarlu 

avaqqullugu ernianik naatsorsuinerit, paasissutissanik iluarsaassinermi qitiusumik inissisimasariaqartut 

ilanngullugit. Siunertarineqartoq tassaavoq, taarsigassarsiat ataasiakkaat aaqqissuussamut nutaamut 

nuunneqannginnerini taarsigassarsiat, qularnaveeqqutit, erniat akitsuullu sinnerisa eqqortumik 

nalunaarsoqqanerinik qulakkeerinninneq. 

Peqatigalugu siunissami assigiissaarnerusumik patajaannerusumillu aqutsineq qulakkeerniarlugu Qitiusumik 

Naatsorsuuserisoqarfiup taarsigassarsialerinermi suleriaatsit pingaarnerit misissorsimavai naleqqussarlugillu. 

Taarsigassarsianut aaqqissuussap nutaap pioreersumut sanilliullugu annerusumik ingerlaavartumik sulineq, 

nakkutilliineq malitseqartitsinerlu tapersersussavai, taamaattumillu siunissami kukkusumik nalunaarsuinermut 

aarlerinassuseq akuttussasoq naatsorsuutigineqarluni. 

Nunalerinermut inuussutissarsiutinik siuarsaanermut taarsigassarsiat aamma aalisarnermut inuussutissarsiutinut 

tapiissutitut taarsigassarsiat 2026-mi ukiakkut taarsigassarsianut aaqqissuusamut nutaamut nuunneqassasut 

naatsorsuutigineqarpoq. Inissianik akilersuinermut taarsigassarsiat 2027-mi upernaap ingerlanerani 

nuunneqassasut naatsorsuutigineqarpoq. Inissianik akilersuinermut taarsigassarsianut piffissaliussap 

iluatsinneqarnissaanut paasissutissanik eqqortumik suliaqarneq pilersaarut malillugu suliarineqarnissaanik 

piumasaqaatitaqarpoq, aamma tunngaviusumik paasissutissat itinerusumik nassuiarneqartarialinnik imaluunniit 

naqqissortarialinnik malunnartumik  unammilligassartaqannginnissaannik nussuineq sioqqullugu 

paasisaqaqqinnginnissamik piumasaqaateqarluni. 

Namminersorlutik Oqartussat taarsigassarsiaat eqqortumik tutsuiginartumillu tunngavissaqarnissaat 

qulakkeerniarlugit, Qitiusumik Naatsorsuuserisoqarfik paasissutissanik eqqortumik suliaqarneq, pitsaassutsimik 

qulakkeerinninneq taarsigassarsianullu aaqqissuussap nutaap atuutilersinneqarnera pingaartillugit suli 

suliaqarusuppoq. 

Naalakkersuisut Qitiusumik Naatsorsuuserisoqarfiup oqaaseqaatai isumaqatigaat taarsigassarsianullu 

aaqqissuussap nutaap atuutilersinneqarnissaanut suliaqartoqarnera kiisalu taarsigassarsinermi paasissutissat 

nalunaarsuinerillu pitsaasuunissaanik qulakkeerinninniarneq naammagisimaarlugit. Naalakkersuisut sulineq 

malinnaavigissavaat. 

Kukkunersiuinermut ataatsimiititaliap oqaaseqaatai: 

Kukkunersiuinermut Ataatsimiititaliap naammagisimaarpaa taarsigassarsisitsisarnermut 

suliassaqarfimmi unammilligassat paasineqartut suussusersineqarsimammata aammalu paasissutissat 

kukkunersiorlugit iluarsartuunneqarnerannik, pitsaassutsimik qulakkeerinninnermik taarsigassarsianillu 

aqutsissummik nutaamik atuutilersitsinermik suliaq annertooq aallartinneqarsimammat. 

 

Taamaattorli ataatsimiititaliap naammaginngilaa siusinnerusukkut nalunaarsuinerni, 

tassungalu ilanngullugu BSU-mut suliassaqarfimmi suli annertuumik kukkuneqarlunilu 

amigaateqarmat kiisalu taarsigassarsisitsisarnerit arlallit eqqarsaatigalugit aqutsissutip 

nutaap atuutilersinneqarnissaa aatsaat 2026-mi 2027-milu naammassineqartussatut 

naatsorsuutigineqarmat. 

 

Taamaattumik suliap suli salliutilluinnarneqarnissaa ataatsimiititaliap pingaartippaa, 

taamaalilluni Namminersorlutik Oqartussat taarsigassarsiarititaannik allaffissornikkut 

aqutsinermut eqqortumik uppernarsarneqartumillu tunngavissaq 

qulakkeerneqarsinnaaqqullugu. 

 

Kukkunersiuinermut Ataatsimiititaliap tulliani kukkunersiuinermut atatillugu suliassaqarfimmi 

ineriartorneq malinnaaffigissavaa. 

 

3.1.2. Akileraartarnermut tunngasut 

Nunatta Karsiata kukkunersiuisua Nunatta Karsiata kommunillu akornanni akileraarutinik 

naatsorsueqatigiittarneq pillugu kukkunersiuinermut oqaaseqaammik saqqummiussivoq. 

Namminersorlutik Oqartussat pisassaanni ilaapput 2016-2025-mi ingerlatseqatigiiffiit 

akileraarutaannit iluanarutiniillu akileraarutinit kommunit pissarsiassaannut tunngasut. 

Naatsorsukkat pigineqartut takutippaat Nunatta Karsia kommuninut akiligassaqarsinnaasoq. 

Paasissutissalli pigineqartut tunngavigalugit akiligassaasinnaasut annertussusiat 

naammattumik qularnaassuseqartumik aalajangersarneqarsinnaasimanngilaq. Tamanna 

ilaatigut aningaasat piffissamut sorlermut tunnganerannik kiisalu naatsorsuinermi 

naatsorsueqatigiinnermilu tunngavinnik atorneqartunik nalornissuteqarnermik pissuteqarpoq. 

Tamatuma saniatigut suliassaqarfimmi agguaassinermut naatsorsukkat iluarsiissutillu 

paasiuminaatsut, ukiunut akileraarfiusunut siusinnerusunut tunngasut, atuupput. 

Nunatta Karsiata kukkunersiuisuata pingaaruteqartutut isigaa akileraarutit Namminersorlutik 

Oqartussanit aqunneqartut Nunatta Karsiata naatsorsuutaani eqqortumik suliarineqarnissaat. 

Taamaattumik naatsorsuinermi kommuninullu naatsorsueqatigiinnermi nalornissutit 

kukkunersiuinermut immikkut oqaaseqaateqarnissamut pissutissaqalersitsipput. 

 

Naalakkersuisut oqaaseqaataat: 

 

Kukkunersiuisup oqaaseqaaseqarnerata malitsigisaanik Akileraartarnermut Aqutsisoqarfiup 

Qitiusumik Naatsorsuuserisoqarfik (DcR) ikiortigalugu kommuninit ataatsimoortumik 

akileraarutinik piffissami 2016-2025 nuussuinerit tamaasa misissorneqarneri aallartippai. 

Naatsorsueriaatsip imarisaasa ilagaat, inuit akileraarutaannik naatsorsuinerit inuit 

akileraarutaannik piviusunngortitanik ukiunik marlunnik pisoqaassuseqartunik 

aallaaveqarneri, siumullu ukiunut marlunnut naatsorsorneqartarlutik, tassa ukiumut 

kommuninit ataatsimoortumik akileraarutit akiliunneqarfissaannut 

nalimmassarneqarfissaannullu. Taakku saniatigut ukiut siulii aallaavigalugit 

ingerlaavartumik nalimmassaasoqartarpoq. 

Piffissami 2016-2025 nuussuinerit misissornerini ilaatigut paasineqarput, akileraartarnerup 

aaqqissuuteqqinneqarneranit iluanaarutissat sunniutaassangatinneqartut naatsorsuinissamut 

tunngavissami suliassaqarfiit ilaanni siusippallaartumik naatsorsorneqartarsimasut. 

Tamanna naatsorsueriaatsimi inuit akileraarutaasa ukiunik marlunnik nikingasunik 

ilanngussisarnermut atatillugu isigineqassaaq. 

Taassuma saniatigut misissuinermi paasineqarpoq pisuni ataasiakkaani naatsorsuutit 

nalunaarsornerini kukkusumik ilisarnaaserlugit naatsorsorneqartarsimasut. 

Taakku kukkusutut paasisat pissusissamisuunngitsullu Prisme-mi kommunillu 

naatsorsueriaasaanni kisinneqarput, nalunaarsorneqarput iluarsineqarlutillu. 

Misissuineq suli inaarutaasumik naammassineqanngilaq. Aningaasanik 

naatsorsunngitsuukkanik peqarpat taakku 2027-mut kommuninut ataatsimut akileraarutinik 

naatsorsuinermi ilanngunneqarnissaat naatsorsuutigineqarpoq, nalunaarummi siuliani 

taaneqartumi § 2, imm. 3 takuuk.  

Misissuinermut uiggiullugu Akileraartarnermut Aqutsisoqarfik aamma Aningaasaqarnermut 

Naalakkersuisoqarfik naatsorsueriaaseq maanna atuuttoq oqaluuserisimavaat. 

Ataatsimoorullugu isumaqatigiissutigineqarpoq naatsorsueriaaseq nutarterneqarsinnaasoq 

pisariillisarneqarlunilu, taamaalilluni akileraarutinit isertitat piviusunngortitavinnik 

tunngaveqarnerulersinneqassapput. Naatsorsueriaaseq pisariinnerusoq 

paasinarnerulersitsissaaq nalimmassaaqqinnissamillu pisariaqartitsinerit ikilisassallugit, 

peqatigisaanillu kommuninut utertitsisarnerit eqqornerulissallutik. 

Naatsorsueriaatsip allanngortinneqarnera kommuninik oqaloqatiginninnissamik 

akuersinissaannillu piumasaqaatitaqarpoq. 

Kukkunersiuinermut ataatsimiititaliap oqaaseqaatai:  

Kukkunerit aalajangersimasut aammalu kommunit ataatsimut akileraarutaannik 

naatsorsuinermi naapertuutinngitsut, tassungalu ilanngullugu isertitanut sunniutissatut 

naatsorsuutigineqartut siusippallaartumik naatsorsuutinut ilanngunneqarsimanerat kiisalu 

naatsorsuutinut nalunaarsuinermi kisitsisit sioraanni ilisarnaatinik kukkusunik 

atuisoqarsimasoq misissuinermi ingerlanneqartumi paasineqarsimammat Kukkunersiuinermut 

Ataatsimiititaliamit oqaatigineqassaaq. 

 

Ataatsimiititaliap naammagisimaarpaa kukkunerit paasineqartut naatsorsorneqarsimammata, 

nalunaarsorneqarsimammata naqqinneqarsimallutillu kiisalu naatsorsuinermi periutsip atuuttup 

misissuataarneqarnera aallartinneqarsimammat. Taamaattorli ataatsimiititaliap 

naammaginanngitsutut isigaa kukkunerit ukiuni arlalinni atuussinnaasimammata, misissuinerlu  

inaarutaasumik suli naammassineqarsimanngimmat. 

 

Tamanna tunngavigalugu Kukkunersiuinermut Ataatsimiititaliap erseqqissarpaa 

Naalakkersuisut suliassaqarfimmi nakkutilliinernik naammattumik annertussuseqartunik 

qulakkeerinninnissaat pingaaruteqartoq, taamaalilluni naatsorsuinermut tunngavinni 

naatsorsuutinullu nalunaarsuinermi kukkunerit piffissaagallartillugu paasineqarlutillu 

iluarsineqarsinnaaqqullugit. 

 

3.2. Nunatta Karsiata kukkunersiuisuata siusinnerusukkut kukkunersiuinermut 

oqaaseqaatinik malitseqartitsinera 

 

BDO-p Namminersorlutik Oqartussat kukkunersiorneqarnerannik tigusineranut atatillugu 

Nunatta Karsiata kukkunersiuisuata kukkunersiuinermut oqaaseqaatit ukiunit siusinnerusunit 

ingerlateqqinneqartut misissuataarlugillu taakku atuutsinneqaannarnissaannut suli 

tunngavissaqarnersoq nalilersorpaa. 

 

Akissarsiat tamarmiusut allattorsimaffiinik nakkutilliineq pillugu kukkunersiuinermut 

oqaaseqaat 2013-imeersoq naammassineqarpoq. Nakkutilliineq atuutilersinneqartoq suli 

ilaatigut siunertarineqartutut atuutinngilaq, tamannalu soraartoqartillugu akissarsianik 

tunniussisarnerup piffissaagallartillugu unitsinneqanngitsooratarsinnaaneranik 

nassataqarsinnaavoq. Nunattali Karsiata kukkunersiuisua isumaqarpoq pissutsip 

kukkunersiuinermut immikkut oqaaseqaateqarfigineqarnerata attatiinnarneqarnissaanut 

ajornartorsiutip annertussusia tunngavilersuutigissallugu pisariaaruttoq. 

 

Taamatuttaaq pisortat suliffeqarfiutaannut allanut naatsorsuutitigut akiligassaqarnermut 

pisassaqarnermullu tunngasoq pillugu 2020-mi kukkunersiuinermut oqaaseqaat aamma 

naammassineqarpoq. Akiligassat pisassallu taakku naatsorsuutitigut naligiissarneqarnerannut 

atatillugu suli pitsanngorsaasoqarsinnaavoq, Nunattali Karsiata kukkunersiuisua naliliivoq 

unammilligassat suli aaqqinneqanngitsut sinneri ima pingaaruteqartiginngitsut, 

kukkunersiuinermut oqaaseqaatip ingerlateqqinneqarnissaa pisariaqarluni. 

 

Qarasaasiatigut atuisunik aqutsinermut tunngasoq pillugu 2021-mi kukkunersiuinermut 

oqaaseqaat naammassineqarpoq. Pissutsit oqaaseqaammut tunngaviusut pingaarnertut XAL-

imut tunngassuteqarput. Taassuma maanna killilimmik atorneqarnera pissutigalugu 

oqaaseqaatip atatiinnarneqarnissaanut tunngavissaqanngitsoq nalilerneqarpoq. 

 

Pilersuisunut akiitsunut aningaaserivinnilu uninngasuutinut tunngasoq pillugu 2021-mi 

kukkunersiuinermut oqaaseqaat aamma naammassineqarpoq. Naatsorsuutitigut 

naligiissaarinermi siusinnerusukkut ajornartorsiutaasut ima pitsanngoriartigisimapput, Nunatta 

Karsiata kukkunersiuisua kukkunersiuinermut immikkut oqaaseqaateqarnissamik 

pisariaqartitsiunnaarluni. 

 

Kiisalu ESU- aamma BSU-taarsigassarsianik allaffissornikkut aqutsinermut tunngasoq pillugu 

2022-mi kukkunersiuinermut oqaaseqaat maannamut ilusimisut naammassineqarpoq. 

Suliassaqarfimmi ajornartorsiutit suli atuuttut siunissami Namminersorlutik Oqartussat 

taarsigassarsisitsisarnerat pillugu 2025-mut kukkunersiuinermut oqaaseqaammi nutaami 

suliarineqartassapput. 

 

Kukkunersiuinermut Ataatsimiititaliap Nunatta Karsiata kukkunersiuisuata siusinnerusukkut 

kukkunersiuinermut oqaaseqaatinik nalileeqqinnera tusaatissatut tiguaa.  

 

4. Aningaasalersuinermik kukkunersiuineq 

 

Inatsisartut kukkunersiuisussatut toqqagaat avataaneersoq Namminersorlutik Oqartussat 

ukiumoortumik naatsorsuutaanni aningaasalersuinermik kukkunersiuivoq, tassungalu ilaapput 

naatsorsuutit pissutsini pingaarutilinni tamani eqqortumik takutitsinersut, tassa kommunit 

Namminersorlutillu Oqartussat missingersuutaat naatsorsuutaallu pillugit Inatsisartut inatsisaat 

nr. 26, 28. november 2016-imeersoq kingusinnerusukkullu allannguuteqartinneqartoq, kiisalu 

kommunit Namminersorlutik Oqartussallu naatsorsuutaat pillugit Namminersorlutik 

Oqartussat nalunaarutaat nr. 6, 20. januar 2022-meersoq naapertorlugit annertuunik 

kukkuneqarnatillu amigaateqannginnersut. Kukkunersiuineq Kalaallit Nunaanni 

kukkunersiuinermut inatsisit kiisalu aningaasalersuinermik kukkunersiuinermut nunat tamalaat 

malittarisassaat naapertorlugit ingerlanneqarpoq. Immikkoortunik tulliuttunik 

kukkunersiuinerup annertussusia kukkunersiuisut nalunaarutaanni allassimavoq. 

 

1)  Naatsorsuuserineq suliffeqarfiullu iluani nakkutilliinerit 

Nunatta Karsiata kukkunersiuisuata Namminersorlutik Oqartussat suleriaasii suliffeqarfiullu 

iluani nakkutilliinerit misissuataarpai, nalilerlugulu Namminersorlutik Oqartussat aningaasanik 

tigoriaannarnik aqutsinerannut naatsorsuuserinerannullu sinaakkutit malittarisassallu 

pingaarnerit naammattumik nassuiarneqarsimasut. Pisiniarnermi naatsorsuutinullu 

ilanngussanik suliarinninnermi suleriaatsinik kukkunersiuinerup aamma takutippaa taakku 

ataatsimut isigalugu naleqquttumik isumannaatsumillu aaqqissuussaasut. 

 

2) Akissarsianut sulisunullu tunngasut 

Nunatta Karsiata kukkunersiuisua naliliivoq akissarsianik aqutsineq pingaarutilitsigut 

isumannaatsumik aaqqissuussasoq, suliffeqarfiullu iluani nakkutilliinerit naleqquttut 

atuutilersinneqarsimasut. Taamaattorli akissarsiat ilanngaateqanngitsut allattorsimaffiinik 

malitseqartitsinermi suli amigaateqarpoq, soorluttaaq akissarsianik aqutsinermi suliffeqarfiup 

iluani suleriaatsit pillugit allakkatigut nassuiaatit nutartikkat pigineqanngitsut. 

 

3) Qarasaasianik atuineq qarasaasiatigullu nakkutilliinerit nalinginnaasut 

Nunatta Karsiata kukkunersiuisua naliliivoq Namminersorlutik Oqartussat pingaarutilitsigut 

suliffeqarfiup iluani qarasaasiatigut nakkutilliinernik naleqquttunik atuutilersitsisimasut. 

Kukkunersiuinermili nakkutilliinermi amigaataasut ataasiakkaat paasineqarput, pingaartumik 

atuisunik allannguutinillu aqutsinermut kiisalu qarasaasiatigut aqutsisut pisinnaatitaaffiinik 

pisortat akuersissuteqartarnerannut tunngasut. Nunatta Karsiata kukkunersiuisuata pissutsit 

taakku 2026-mi malitseqartissavai. 

 

4) Missingersuutinik aningaasaliissutinillu nakkutilliineq kiisalu pisortat ataatsimut 

kontonut pilersaarutaat 

Nunatta Karsiata kukkunersiuisuata paasivaa aningaasanut inatsimmi suliassanut 

aningaasalersuinermullu aalajangersakkat malinneqarnerannik ingerlaavartumik 

malitseqartitsinermut suleriaatsit atuutilersinneqarsimasut. Naalakkersuisoqarfinnili aqutsisut 

nalunaarutaasa naatsorsuutinullu nassuiaataasa pitsaassusaat assigiinngiiaarpoq, Nunattalu 

Karsiata kukkunersiuisua naliliivoq taakkuninnga suliaqarneq nukittorsarneqarsinnaallunilu 

nukittorsarneqartariaqartoq.  

Peqatigitillugu pisortat ataatsimut kontonut pilersaarutaannik atuinermi suli 

unammilligassaqarpoq, pingaartumik siunertanut kontonut pilersaarummut tunngatillugu. 

Taamaattumik Nunatta Karsiata kukkunersiuisuata kaammattuutigaa kontonut pilersaarummik 

paasinninnerup nukittorsarneqarnissaanik eqqortumillu atuinissap qulakkeerneqarnissaanik 

suliaqarnerup nanginneqarnissaa. 

 

5) Akileraarutit akitsuutillu 

Nunatta Karsiata kukkunersiuisuata nakkutigaa aningaasaqarnermik aqutsissutip eSkat-illu 

akornanni naatsorsuutit naligiissarneqarsimanersut aammalu Akileraartarnermut 

Aqutsisoqarfiup akileraarutinik piffissanut agguaanerit pillugit nassuiaataa misissuataarlugu. 

Akitsuutinut tunngatillugu akitsuutit aalajangersimasumik akuttussusilimmik 

akilersinniarneqartartut ukiumi naatsorsuusiorfiusumi eqqortumi isertitatut 

nalunaarsorneqarsimanersut nakkutigineqarpoq. 

Kommunit ataatsimut akileraarutaannik naatsorsuinermi naatsorsueqatigiinnermilu 

ajornartorsiutit paasineqartut kukkunersiuinermut immikkut oqaaseqaateqarnissamut 

pissutissaqalersitsipput, qulaanilu immikkoortumi 3.1-imi suliarineqarlutik.  

 

6) Peqatigiiffinnut suliffeqarfinnullu tapiissutit 

Nunatta Karsiata kukkunersiuisuata kaammattuutigaa peqatigiiffinnut suliffeqarfinnullu 

tapiissutit siunissami kiffartuussinissamik isumaqatigiissutinut, ingerlatsinermut tapiissutinut 

qinnuteqareernikkullu tapiissutinut immikkoortinneqartarnissaat, tigusisullu imaluunniit 

tapiissuteqartarnermut aaqqissuussinerit sukumiinerusumik allattorneqartarnissaat. Nunatta 

Karsiata kukkunersiuisuata naliliinera naapertorlugu tamanna aningaasat atorneqartarnerannik 

ersarinnerulersitsissaaq. 

 

7) Oqimaaqatigiissitsineq killiffimmilu kontonik naligiissaarineq 

Nunatta Karsiata kukkunersiuisuata oqimaaqatigiissitsinermi naatsorsuutit ilaat toqqakkat 

misissuataarpai, ilaatigut naligiissaarinermut nakkutilliinermullu naammattunik 

suleriaaseqalersitsisoqarsimanersoq misissorlugu. 

Namminersorlutik Oqartussat innuttaasunut suliffeqarfinnullu taarsigassarsiarititaat 2025-p 

naanerani 392 mio. kr.-iupput, ukiup siuliani 443 mio. kr.-iusimallutik. INI-p 

taarsigassarsiarititaasa taarsigassarsianik aqutsissummut nutaamut nuunneqarneranni 

taarsigassarsiat oqimaaqatigiissitsinermut ilanngunneqarsimasut 8 mio. kr.-inik 

nalikillilerneqarput, taarsigassarsiat aamma/imaluunniit erniat pisoqalisoorsimanerat 

pissutigalugu. Taarsigassarsisitsisarnermi ajornartorsiutit allat qulaani immikkoortumi 3.1.1-

imi suliarineqarput. 

Nunatta Karsiata kukkunersiuisuata aamma paasivaa naligiissaarinerit pitsaassusaat suli 

assigiinngiiaartoq, pingaartumik akisussaaffik immikkoortortaqarfinni ataasiakkaani 

inissisimatilluni. Kaammattuutigineqarpoq killiffimmi kontot ingerlaavartumik 

naligiissarneqartarnissaat kiisalu naligiissaarinermut suleriaatsip naligiissaarinernillu aqutsisut 

nakkutilliinerisa allakkatigut uppernarsarneqartarnissaat. 

 

8) Aqutsisut nalunaarutaat naatsorsuutinullu nassuiaatit 

Nunatta Karsiata kukkunersiuisuata paasivaa aqutsisut nalunaarutaasa pitsaassusaat 

annertuumik assigiinngiiaartoq, killilimmillu misissueqqissaarnernik tunngavilerneqartartut. 

Aningaasanut inatsimmi nassuiaatit aqutsisullu nalunaarutaat ersarinnerusumik 

ataqatigiittariaqarput, suliassallu annertussusiannut anguniakkat aalajangersarneqarsimasut 

pitsaanerusumik malitseqartinneqartariaqarlutik. 

Naatsorsuutinut nassuiaatit pitsaassusaat ukiuni kingullerni pitsanngoriarsimavoq, nassuiaatilli 

itisiliinerat suli annertuumik assigiinngiiaarpoq. Akileraartarnermut tunngasunut nassuiaatit 

eqqaassanngikkaanni naatsorsuutinut nassuiaatit ataatsimut isigalugit naatsuararsuupput, 

Nunattalu Karsiata kukkunersiuisuata naliliinera naapertorlugu nikingassutinut pissutaasunik 

naammattumik paasisaqartitsinngillat. 

 

9) Pilersuisunut akiitsunik naligiissaarineq 

Nunatta Karsiata kukkunersiuisuata paasivaa ukiup ingerlanerani avataaneersunut pilersuisunut 

akiligassat pisassallu naligiissarneqarnerisa nukittorsarneqarnissaat sulissutigineqarsimasoq, 

suliassaqarfimmilu pitsaassuseq pitsanngoriarsimasoq. Taamaattorli naligiissaarinerni suli 

naatsorsuutit naammassineqanngitsut amerlavallaarput. 

Nunatta Karsiata kukkunersiuisua naliliivoq pitsanngoriaatit kingunerisaannik 

suliassaqarfimmi kukkunersiuinermut immikkut oqaaseqaateqarnissaq pisariaarussimasoq. 

Taamaattorli suli kaammattuutigineqarpoq akiitsoqarfigisanut naatsorsuutit 

naligiissarneqarnerannik kiisalu akiligassaasinnaasut pisassaasinnaasullu suli 

aaqqinneqanngitsut paasinarsarneqarnissaannik suliaqarneq pingaarnersiuinermi 

salliutinneqassasoq. 

 

10) Aningaasat avataanit aningaasalersorneqartut 

Aningaasat avataanit aningaasalersorneqartut siunertanut aalajangersimasunut atorneqartussat 

2025-p naanerani 139 mio. kr.-iupput, ukiup siuliani 162 mio. kr.-iusimallutik. Aningaasat 

killiffimmi kontot aqqutigalugit aqunneqarput, taamaalillutillu ingerlatsiviit ataasiakkaat 

ingerlatsinermut kontuinut toqqaannartumik sunniuteqaratik. 

Nunatta Karsiata kukkunersiuisuata kukkunersiuinermut atatillugu ingerlatsivinnit 

ataasiakkaanit naatsorsukkat pissarsiarai, aningaasat suli naatsorsuutini 

naammassineqanngitsut sukumiinerusumik nassuiarneqarnissaat siunertaralugu. Nunatta 

Karsiata kukkunersiuisuata paasivaa suliassaqarfinni pitsaassuseq aqutsinerlu 

assigiinngiiaartut, aningaasallu suli naatsorsuutini naammassineqanngitsut sumut tunnganerisa 

nassuiarnissaat ajornakusoorsinnaasoq. Taamaattumik kaammattuutigineqarpoq 

immikkoortortaqarfinni ataasiakkaani naligiissaarinerit pitsaassusaannik qulakkeerinninnermik 

suliaqarneq nukittorsarneqassasoq. 

 

11) Namminersorlutik Oqartussat pisortallu suliffeqarfiutaasa allat akornanni aningaasanik 

nuussinernik naligiissaarineq 

Nunatta Karsiata kukkunersiuisuata kukkunersiuinermut atatillugu Namminersorlutik 

Oqartussat, suliffeqarfiit namminersortitat, ingerlatseqatigiiffiit Namminersorlutik 

Oqartussanit pigineqartut kommunillu akornanni aningaasanik nuussinerit kiisalu akiligassat 

pisassallu naligiissarniarsimavai. 

 

Nunatta Karsiata kukkunersiuisuata paasivaa ingerlatsivimmi ataatsimi isertitatut 

nalunaarsorneqartut ingerlatsivimmi allami aningaasartuutitut nalunaarsorneqartunut 

naapertuunnissaannik qulakkeerinnittumik naligiissaarinissaq suli ajornakusoortoq. 

Taamaattumik suliassaqarfimmi suli pitsanngorsaanissamut periarfissaqarpoq, naak pissutsit 



03.11.2026  UKA2026/11 

15 
____________  

UKA2026/11  

Allagaatip nr.: 01.32.03-00033 

Allagaatip nr.: Allagaatip nr.: 01.25.01/2026EM-LABU-00011 

kukkunersiuinermut immikkut oqaaseqaateqarnissamut tunngavissaqartitsisumik 

pingaaruteqartigisutut nalilerneqarunnaaraluartut. 

 

5. Inatsisinut naapertuunnermik kukkunersiuineq 

Inatsisartut kukkunersiuisussatut toqqagaat avataaneersoq Namminersorlutik Oqartussat 2025-

mut ukiumoortumik naatsorsuutaasa inatsisinut naapertuunnerannik kukkunersiuivoq, 

tamatumani siunertaavoq inatsisit, malittarisassat ileqqullu eqqortumik malinneqarsimanersut 

misissornissaat. 

 

2025-mi inatsisinut naapertuunnermik kukkunersiuinermi akissarsianut atorfinitsitsinernullu 

tunngasut sammineqarput. Nunatta Karsiata kukkunersiuisuata tigulaarilluni misissuinikkut 

akissarsiat atorfinitsitsinerillu isumaqatigiissutit, immikkut isumaqatigiissutit malittarisassallu 

allat atuuttut naapertorlugit suliarineqarsimanersut misissorpai. 

 

Misissuataarinermi akissarsianik akiliutini misissorneqartuni annertuunik kukkunernik 

amigaateqarnermilluunniit paasisaqartoqanngilaq. Akissarsiat misissugassatut toqqarneqartut 

isumaqatigiissutit immikkut isumaqatigiissutillu attuumassuteqartut naapertorlugit 

naatsorsorneqarsimapput. 

 

Kukkunersiuinermili paasineqarpoq atorfinitsitsinerni nutaani suliffeqarfiup iluani 

marloriaammik nakkutilliineq tamatigut uppernarsarneqarsinnaanngitsoq. Nakkutilliinerup 

qulakkeerinneqataaffigissavaa paasissutissat akissarsianik akiliinermut tunngaviusut 

eqqortuunissaat, atorfinitsitsineq inaarutaasumik nalunaarsorneqartinnagu. 

 

Tigulaarilluni misissuinerni akissarsianik akiliutini misissorneqartuni kukkunernik 

paasisaqartoqanngikkaluartoq, Kukkunersiuinermut Ataatsimiititaliap pingaartippaa 

nakkutilliinerit ingerlanneqartut uppernarsarneqarsinnaanissaat. Tamanna suleriaatsit 

aalajangersarneqarsimasut malinneqarsimanerannik kingusinnerusukkut misissuinissamut 

periarfissiivoq. 

 

6. Ingerlatsinermik kukkunersiuineq 

Inatsisartut kukkunersiuisussatut toqqagaat avataaneersoq Namminersorlutik Oqartussat 2025-

mut naatsorsuutaanik ingerlatsinermik kukkunersiuivoq, tamatumani siunertaalluni 

ingerlatsinerup aningaasaqarnikkut mianerisassat naleqquttumik isiginiarlugit 

ingerlanneqarsimaneranik misissuinissaq. Nunatta Karsiata kukkunersiuisuata taamaalilluni 

qitiutillugu sammivaa ingerlatsineq sipaarfiusumik, naammassisaqarluartumik 

sunniuteqarluartumillu ingerlanneqarsimanersoq. 

 

2025-mut ingerlatsinermik kukkunersiuinermi akissarsianut tunngasuni suliassanik 

isumalluutinillu aqutsineq pineqarpoq. Tamatumunnga atatillugu Nunatta Karsiata 

kukkunersiuisuata nalilerpaa aningaasat immikkoortinneqartut naleqquttumik 

atorneqarnissaannik tapersiisumik aningaasaqarnikkut aqutsisoqalersitsisoqarsimanersoq. 

 

Misissuataarinerup takutippaa akissarsianut tunngasut missingersuutinik nalinginnaasumik 

malitseqartitsinermut ilaatinneqartut, atuinerullu allanngoriartornera ingerlaavartumik 

malinnaaffigineqartartoq. Tamanna ukiup ingerlanerani akissarsianut aningaasartuutini 

nikingassutinik paasinninnissamut allannguutinullu qisuariarnissamut periarfissiivoq. 

 

Misissuataarineq tunngavigalugu Nunatta Karsiata kukkunersiuisua naliliivoq 

missingersuutinik aqutsineq ataatsimut isigalugu isumannaatsuusoq, ingerlaavartumillu 

malitseqartitsineq isumalluutinik sipaarfiusumik, naammassisaqarluartumik 

sunniuteqarluartumillu atuinissamut tapersiisoq. Kukkunersiuineq kaammattuuteqarnissamut 

pissutissaqalersitsinngilaq. 

 

7. Kukkunersiuinermut Ataatsimiititaliap Nunatta Karsiata 2025-mut 

naatsorsuutaanik misissuataarineranut atatillugu sammineqartut immikkut ittut 

 

Kukkunersiuinermut Ataatsimiititaliap Nunatta Karsiata 2025-mut naatsorsuutaanik 

misissuataarinerminut atatillugu pissutsit uku immikkut maluginiarpai: 

 

1) Naatsorsuutinut nassuiaatit Naalakkersuisullu akissutaasa pitsaassusaat 

Soorlu eqqaaneqareersoq, Nunatta Karsiata kukkunersiuisuata Namminersorlutik Oqartussat 

pillugit kukkunersiuinermut nalunaarummi maluginiarpaa naatsorsuutinut nassuiaatit 

pitsaassusaat ukiuni kingullerni pitsanngoriarsimasoq, nassuiaatilli itisiliinerat suli 

annertuumik assigiinngiiaartoq. Akileraartarnermut Aqutsisoqarfiup suliassaqarfia 

eqqaassanngikkaanni suliassaqarfinni allani tamangajanni nassuiaatit naatsuararsuusutut 

nalilerneqarput, nikingassutinullu pissutaasunik erseqqissumik paasisaqartitsinatik. 

Kukkunersiuinermut Ataatsimiititaliap assinganik paasivaa naalakkersuisoqarfinnit 

ataasiakkaanit ataatsimiititaliap akissutisiarisaasa annertussusaat pitsaassusaallu 

assigiinngitsut. Taamaattumik ataatsimiititaliap malitseqartitsilluni apeqqutini 

kaammattuutigaa siunissami akissutit pitsaassutsikkut naligiissuunissaat tamakkiisumillu 

nassuiaateqarnissaat, taamaalilluni ataatsimiititaliaq suliassanik suliarinninnerminut 

naammattumik tunngavissaqarsinnaaqqullugu. 

 

2) Kukkunerit uteqqiattut nakkutilliinerillu 

Kukkunersiuinermut Ataatsimiititaliap misissuataarinerminut atatillugu kukkunerit amigaatillu 

arlallit paasivai, taakkununngalu ilaapput inuit kukkuneri, naatsorsuutinut nalunaarsuinermi 

kukkunerit kiisalu nakkutilliinerit atuuttut kukkunerit paasineqarnissaannik 

naqqinneqarnissaannillu naammattumik qulakkeerinninngiffiusut. 

Taamaattumik ataatsimiititaliap Naalakkersuisut qinnuigai kukkunerit amigaatillu assingusut 

uteqqinnissaat pinaveersaartinniarlugu suliniutit suut aallartinneqarnersut ataatsimut 

nassuiaateqarfigeqqullugu, matumani siunissami suleriaatsit, nakkutilliinerit pitsaassutsimillu 

qulakkeerinninnermi periutsit qanoq nukittorsarneqassanersut ilanngullugit. 

 

Kukkunersiuinermut Ataatsimiititaliap ernumanartippaa suliassaqarfinni arlalinni kukkunerit 

amigaatillu paasineqartut nakkutilliinerni atuuttuni piffissaagallartillugu 

suussusersineqarsimanngimmata. Kukkunerit assingusut uteqqinnginnissaat siunertaralugu 

ataatsimiititaliap erseqqissassavaa naammattunik uppernarsarneqartunillu suleriaaseqarnissap, 

nakkutilliinissap pitsaassutsimillu qulakkeerinninnermi periuseqarnissap Naalakkersuisunit 

qulakkeerneqarnissaa pisariaqartinneqartoq. 

  

3) Ingerlatseqatigiiffinnit Namminersorlutik Oqartussanit pigineqartunit iluanaarutisiassanik 

missingersuusiortarneq 

Kukkunersiuinermut Ataatsimiititaliaq konto pingaarnerup 10.13.10-p, Aktiaateqarluni 

ingerlatseqatigiiffinnit iluanaarutinut, agguagarsiassanut tunisinernullu tunngasup, 

annertuumik nikingassuteqarnera pillugu apeqquteqarpoq. Iluanaarutisianit katillugit 195,4 

mio. kr.-inik isertitaqarnissaq 2025-mut aningaasanut inatsimmi missingersuutigineqarpoq, 

angusalli piviusunngortut 87,6 mio. kr.-iullutik, 107,8 mio. kr.-inik nikingassuteqarnermut 

naapertuuttut. Ataatsimiititaliap ilaatigut missingersuusiortarnermut tunngaviusoq, 

ingerlatseqatigiiffinnik oqaloqateqarneq siunissamilu missingersuusiortarnermi tunngavissat 

apeqquteqarfigai.  

Naalakkersuisut paasissutissiipput missingersuusiortarnermi siunissamut naatsorsuilluni 

ingerlatitseqqittarneq maannamut annertuumik tunngavigineqartarsimasoq kiisalu 

ingerlatseqatigiiffinnik oqaloqateqartarneq taakkua aningaasanut inatsisissatut siunnersuutip 

saqqummiunneqarnissaa sioqqullugu iluanaarutisianik akiliutigisassatut naatsorsuutigisaannut 

immikkut sammiveqartarsimanngitsoq. Taamaattumik Naalakkersuisut ingerlatseqatigiiffinnik 

anguniagaqarluni oqaloqateqarneq aallartippaat, 2026-mullu aningaasanut inatsimmi 

missingersuusiortarneq allanngortillugu, tamatumani isertitassanut aningaasaliissutit 

annertuumik appartinneqarlutik. Siunissami missingersuusiortarneq ingerlatseqatigiiffinnik 

tigussaasumik siumoortumillu oqaloqateqarnermik annertunerusumik tunngaveqartassaaq. 

 

Kukkunersiuinermut Ataatsimiititaliap naammagisimaarpaa Naalakkersuisut iluanaarutisianit 

isertitassanik missingersuusiortarnermi tunngaviit allanngortissimammatigit. Ataatsimiititaliap 

peqatigitillugu erseqqissarpaa siunissami missingiinerit ingerlatseqatigiiffiit aningaasaqarnikkut 

atugaannik atuuttunik ingerlatseqatigiiffinnillu siumoortumik oqaloqateqarnermik annertunerusumik 

tunngaveqartarnissaat pingaaruteqartoq. 

4) Qarasaasiatigut isumannaallisaaneq 

Kukkunersiuinermut Ataatsimiititaliaq misissuataarinerminut atatillugu 

Digitalinngortitsinermut Aqutsisoqarfiup qarasaasiatigut isumannaallisaanermut 

aserfallatsaaliuinermullu suliassanik pingaarnersiuineranut apeqquteqarpoq. Naalakkersuisut 

akissutaanni allassimavoq suliassat aningaasaliissutit pissarsiarineqarsinnaasut iluanni 

pingaarnersiorneqartariaqartut kiisalu qarasaasiat pisoqaanerusut isumannaallisaanermut 

tunngatillugu nutarterneqarsinnaajunnaaraangamik isumannaallisaanikkut annertuumik 

aarlerinaateqarsinnaasut. Aamma paasissutissiissutigineqarpoq Namminersorlutik Oqartussat 

qarasaasiatigut attaveqaataannik immikkoortunut mikisunut avissaartitsinissamut 

aningaasassaqanngitsoq. 

 

Ataatsimiititaliap malitseqartitsilluni apeqqutai tunngavigalugit Digitalinngortitsinermut 

Aqutsisoqarfik paasissutissiivoq ISO 27001-ip atuutilersinneqarnissaa sulissutigineqartoq 

kiisalu isumannaallisaanermut aserfallatsaaliuinermullu suliniutit aarlerinartunik naliliineq 

tunngavigalugu pilersaarusiorneqartartut. Peqatigitillugu Namminersorlutik Oqartussat 

ingerlatsinerannut pingaaruteqarluinnartut qarasaasiatigut aaqqissuussaanerit ataatsimut 

qulaajarneqarnerat periusissiornermut atatillugu aallartinneqarpoq, 2027-milu 

naammassineqarnissaa naatsorsuutigineqarluni. 

 

Kukkunersiuinermut Ataatsimiititaliap ernumanartippaa qarasaasianut tunngasuni 

isumannaallisaanermut aserfallatsaaliuinermullu suliassanik pingaarutilinnik 

naammassineqanngitsunik suli peqarmat. Ataatsimiititaliamit erseqqissarneqassaaq 

Namminersorlutik Oqartussat ingerlatsinerannut pingaaruteqarluinnartunik qarasaasiatigut 

aqutsissutinik taakkununngalu atatillugu isumannaallisaanikkut aarlerinartunik naammattumik 

uppernarsarneqartumillu ataatsimut paasisaqarnissaq Naalakkersuisut qulakkeertariaqaraat. 

Ataatsimiititaliap naatsorsuutigaa qulaajaaneq aallartinneqartoq isumannaallisaanermi 

aserfallatsaaliuinermilu suliniutit pisariaqartinneqartut ersarissumik aarlerinartunillu 

tunngaveqartumik pingaarnersiorneqarnerannut tunngavittut atorneqassasoq. 

 

5) EU-mit aningaasat pillugit naatsorsuutinut nalunaarsuinermi kukkunerit 

Kukkunersiuinermut Ataatsimiititaliaq konto pingaarnermi 20.05.44-mi, EU-mik 

suleqateqarnissamut isumaqatigiissummit isertitanut tunngasumi, annertuumik nikingassut 

pillugu apeqquteqarpoq. Naalakkersuisut paasissutissiipput inuit kukkunerat pissutigalugu 22,3 

mio. kr.-it missaanniittut sanaartornermut kontomut eqqortumut 82.30.01-imut pinnatik 

kontomut pingaarnermut matumunnga nalunaarsorneqarsimasut. Tamatuma kingorna EU-p 

suliniutaasa, kontot pingaarnerit attuumassuteqartut aningaasanullu inatsimmi 

aningaasaliissutit akornanni naligiissaarineq kukkunerup sumiissusersineqarnissaanut 

naammassimanngilaq. Kukkunerup Nunatta Karsia annaasaqaatissinngilaa. 

Kukkunersiuinermut Ataatsimiititaliap malitseqartitsilluni apeqquteqarnerata kingorna 

Naalakkersuisut paasissutissiipput suliniutit sisamat aallartinneqassasut: EU-mit akiliutit 

kontonut sorlernut nalunaarsorneqarnissaannik takussutissiaq akuerisaasoq, allakkatigut 

suleriaaseq sulisumit allamit nakkutilliinertalik, akiliuteqarnissamut allakkat, 

aningaaserivimmut akiliutigineqartut, kontot pingaarnerit aningaasanullu inatsimmi 

aningaasaliissutit akornanni uppernarsarneqartumik naligiissaarineq kiisalu kontomit kontomut 

nuussinerit aningaasaliissutinik iluarsiissuteqarnissamik Aningaasaqarnermullu 

Ataatsimiititaliamut ilisimatitsissuteqarnissamik pisariaqartitsinersut aalajangersimasumik 

naliliiffigineqartarnissaat. Naalakkersuisut peqatigitillugu paasissutissiipput maannamut 

naligiissaarineq naammattumik aaqqissuussaasimanngitsoq. 

 

Kukkunersiuinermut Ataatsimiititaliap naammaginanngitsutut isigaa nakkutilliinermi 

atuuttumi kontomut kukkusumut inissiineq paasineqarsimanngimmat kiisalu kontot 

pingaarnerit aningaasaliissutillu akornanni naligiissaarineq naammattumik 

aaqqissuussaasimanngimmat. Ataatsimiititaliap peqatigitillugu naammagisimaarpaa 

Naalakkersuisut nakkutilliinerup naligiissaarinerullu nukittorsarneqarnissaannut 

suliniutissanik aalajangersimasunik saqqummiussisimammata. Ataatsimiititaliap 

naatsorsuutigaa suliniutit paasissutissiissutigineqartutut naammassineqassasut, taakkulu 

sunniutaat malitseqartinneqassasut. 

 

6) Suila-Tapit 

Kukkunersiuinermut Ataatsimiititaliaq sulinermut ilanngaammut Suila-Tapimut kontomi 

pingaarnermi aningaasaliissutinik sippuineq pillugu apeqquteqarpoq. Naalakkersuisut 

paasissutissiipput missingersuusiornermi qaammatini siullerni marlunni akiliutigineqartut 

piffissanut agguarneqarnissaat eqqarsaatigineqarsimanngitsoq. Sippuineq ukiup 

naatsorsuusiorfiusup naanerani paasineqarpoq, tamatumanilu paasinarsivoq 2026-mi 

januaarimi februaarimilu akiliutigineqartut 2025-mi novembarimut decembarimullu 

tunngasuusut. 

 

Akileraartarnermut Aqutsisoqarfiup naatsorsuinermut tunngaviusoq kingorna iluarsivaa, 

taamaalilluni qaammatit piffissanut agguarneqartussat siunissami eqqarsaatigineqartassallutik. 

 

Kukkunersiuinermut Ataatsimiititaliap naammaginanngitsutut isigaa piffissanut 

agguaanerup naatsorsuutitigut kingunerisai missingersuusiornermi tunngavimmut 

ilanngunneqarsimanngimmata kiisalu sippuineq aatsaat ukiup naatsorsuusiorfiusup naanerani 

paasineqarsimammat. Taamaattorli ataatsimiititaliap naammagisimaarpaa kukkunerup 

uteqqinnginnissaa siunertaralugu naatsorsuinermut tunngaviusoq kingorna 

iluarsineqarsimammat. 

Ataatsimiititaliap peqatigitillugu kaammattuutigaa piffissap Suila-Tapinik 

tunniussiviusartup allanngortinneqarnissaa Naalakkersuisunit isumaliutigineqassasoq, 

taamaalilluni assersuutigalugu ulloq akissarsiffiusartoq nalinginnaasoq imaluunniit 

tallimanngorneq tunniussiviusinnaaqqullugu. 

 

7) Akileraartarnermut tunngasuni kukkussutit nakkutilliinerillu 

Kukkunersiuinermut Ataatsimiititaliaq akileraartarnermut tunngasuni nikingassutit arlallit 

pillugit apeqquteqarpoq. Nuna tamakkerlugu immikkut akileraarummut tunngatillugu 

Naalakkersuisut paasissutissiipput iluarsiissutit kukkunikkut isertitanut kontomut eqqortumut 

pinnatik kommunit ataatsimut akileraarutaannik agguaassinermut kontomut 

nalunaarsorneqarsimasut. Kukkunerup naatsorsuutinik aqutsissummut nutaamut 

ikaarsaarnermi pinngorpoq aammalu naatsorsuutinut nalunaarsuinermut ilanngussap 

siusinnerusukkut atorneqarsimasup atoqqinneqarneratigut ingerlateqqinneqarluni. Kukkunerup 

paasineqarnera kukkunersiuisut tamakkiisumik naligiissaarisoqarnissaanik qinnuteqarnerannut 

atatillugu pivoq. 

 

Tamanna tunngavigalugu Akileraartarnermut Aqutsisoqarfiup killiffimmi kontonik 

misissuataarineq naligiissaarinerlu aallartippai, kukkunerit assingusut allat 

paasineqarsinnaaqqullugit. Ataatsimiititaliaq aamma akiliilluni piniarnermit aalisarnermillu 

isertitat ingerlaavartumik isertitatut nalunaarsorneqarsimanngitsut pillugit apeqquteqarpoq. 

Naalakkersuisut paasissutissiipput Akileraartarnermut Aqutsisoqarfiup isertitat tamarmik 

nuunneqarsimanersut isertitatullu nalunaarsorneqarsimanersut ingerlaavartumik 

nakkutigisimanngikkaa. Tamatuma kingorna suleriaaseq allanngortinneqarpoq, taamaalilluni 

siunissami akitsuutit Akileraartarnermut Aqutsisoqarfimmut qaammatikkaartumik 

naatsorsueqatigiissutigineqartassallutik. 

 

Kukkunersiuinermut Ataatsimiititaliap ernumanartippaa suliassaqarfinni arlalinni 

naatsorsuutinut nalunaarsuinermi kukkunerit ukiuni naatsorsuusiorfiusuni arlalinni 

atuussinnaasimammata imaluunniit ingerlateqqinneqarsinnaasimammata. Ataatsimiititaliap 

erseqqissaatigissavaa akisussaaffiit ersarissuunissaat kiisalu ingerlaavartumik 

nakkutilliinermut naligiissaarinermullu naammattunik suleriaaseqarnissaq 

pisariaqartinneqarmat. Ataatsimiititaliap naammagisimaarpaa akiliilluni piniarnermit 

aalisarnermillu isertitanik naatsorsueqatigiittarnermut suleriaaseq maanna 

allanngortinneqarsimammat, nalunaarsuisoqanngitsoornissaanut aarlerinaateqarnerup 

annikillisinneqarnissaa siunertaralugu. 

 

8) Atorfiit inuttaqanngitsut 

Kukkunersiuinermut Ataatsimiititaliap paasivaa suliassaqarfinni arlalinni atorfiit 

inuttaqanngitsut sulisussarsiornermilu unammilligassat atuinikinnerunermut imaluunniit 

suliassanik naammassinninnginnermut nassuiaatitut oqaatigineqartartut. Suliassaqarfinni 

aalajangersimasuni sulisunik piginnaasaqarluartunik pissarsisinnaanerup killeqarnera, 

sumiiffiit inissisimanerat sulisussanillu pissarsiniarnermi unammilleqatigiinneq 

Naalakkersuisunit ilaatigut tikkuarneqarput. 

 

Ataatsimiititaliap akissutigineqaqqaartoq tamakkiisutut isiginngilaa, taamaattumillu 

suliassaqarfiit sorliit eqqugaanerpaasut, suliassat sorliit isumagineqannginnersut imaluunniit 

killilimmik isumagineqarnersut, tamannalu qanoq kinguneqartarnersoq sukumiinerusumik 

nassuiaatigineqassasut qinnutigalugu. Tamatumunnga atatillugu ataatsimiititaliamit 

erseqqissaatigineqassaaq siusinnerusukkut 700-t missaannik amerlassusiliineq atorfinnut 

inuttassarsiuunneqartunut tunngammat, atorfinnut inuttaqanngitsunut tunnganani. 

 

Naalakkersuisut akissummi ilassutaasumi paasissutissiipput suliassaqarfiit akimorlugit 

paasissutissanik ataatsimoortunik tunngavissaqanngitsoq, atorfiit inuttaqanngitsut 

suliassaqarfinnut agguarlugit aaqqissuussaasumik naatsorsorneqarnissaannut periarfissiisumik. 

Aamma sulisussarsiornermut sulisunillu attasiinnarnissamut ataatsimut periusissiaqanngilaq, 

atorfiillu inuttalerniarnerisa ajornakusoortarnerannut pissutaasunik ataatsimut 

takussutissaqarani. Sulisoqarnermut aqutsissutip MindKey-p atuutilersinneqarnerata 

suliassaqarfiit immikkut eqqugaasut paasineqarnissaannut paasissutissallu sulisoqarnissamik 

piginnaasaqarnissamillu pilersaarusiornermi atorneqarnissaannut periarfissat 

pitsaanerulersissagai naatsorsuutigineqarpoq. 

 

Naalakkersuisoqarfinnit paasissutissat takutippaat suliassat pingaarnerit inatsisitigullu 

pisussaaffiusut tunngaviusumik ingerlatiinnarniarneqartartut, ilaatigulli ineriartortitsinermut, 

pilersaarusiornermut, pitsaassutsimut siunissamullu ungasinnerusumut tunngasut suliassat 

sumiiffinni arlalinni kinguartinneqartartut imaluunniit pingaarnersiuinermi 

tunulliunneqartartut. Peqatigitillugu atorfiit inuttaqannginnerat sulinermi 

tatineqarnerulernermik, suliassanik suliarinninnermi piffissap sivitsorneranik kiisalu avataanit 

isumalluutinik atuinerulernermik kinguneqarsinnaavoq. Sulisussarsiornermi ajornartorsiutit 

ilaatigut atuupput teknikimut ingerlatsinerullu ingerlaannarnissaanut pingaarutilinnut 

tunngasuni kiisalu inatsisitigut, aningaasaqarnikkut, ilinniartitsinermik, perorsaanermik 

inulerinermillu ilinniarsimasut akornanni. 

 

Kukkunersiuinermut Ataatsimiititaliap ernumanartippaa atorfiit inuttaqanngitsut qassiunerat 

sumilu inissisimanerat pillugit ataatsimut takussutissaqanngimmat kiisalu suliassaqarfinni 

arlalinni atorfiit inuttaqannginnerat suliassanik isumaginninnermut tigussaasunik 

kinguneqartarmat. Taamaattorli ataatsimiititaliap naammagisimaarpaa MindKey-p 

atuutilersinneqarnerata taamaalillunilu suliassaqarfiit akimorlugit paasissutissanut tunngaviup 

pitsaanerulernerata siunissami sulisussarsiornermi sulisunillu attassiinnarnissamut suliniutit 

siunnerfeqarnerulersissinnaassagaat naatsorsuutigineqarmat. Ataatsimiititaliap ineriartorneq 

tamanna malinnaaffigissavaa.  

9) Greenland Airports A/S-ip 2025-imut ukiumoortumik naatsorsuutaani naatsorsuinermi 

kukkunerit 

Greenland Airports A/S-ip 2025-imut ukiumoortumik nalunaarusiaani kukkunernik 

paasissutissat tunngavigalugit, Kukkunersiuinermut Ataatsimiititaliap Naalakkersuisut 

qinnuigai kukkunerit paasineqartut pillugit Naalakkersuisut eqqarsaatersuutiminnik 

iliuuserisinnaasaannillu nassuiaateqaqqullugit. 

 

Naalakkersuisut paasissutissiipput aningaasanik ingerlaarnermi naatsorsuinermi 

immikkoortiterinermi kukkusoqarnera, ukiumilu angusat, oqimaaqatigiissitsineq, nammineq 

aningaasaatit imaluunniit ingerlatseqatigiiffiup ataatsimut aningaasatigut ingerlaarnera 

sunnerneqarsimanngitsut. Ingerlatseqatigiiffiup kukkuneq nassuerutigaa, kukkunersiuisorlu 

suleqatigalugu 2026-mut ukiumoortumik nalunaarusiami iluarsiniarlugu nassuiarniarlugulu, 

matumani sanilliussinermi kisitsisit naleqqussarlugit. 

 

Naalakkersuisut naliliipput ingerlatseqatigiiffiup suliaq akisussaassuseqartumik suliarigaa, 

allamillu iliuuseqartoqarnissaanut tunngavissaqarsorinatik. Taamaakkaluartoq Naalakkersuisut 

Siulittaasuata Naalakkersuisoqarfiata piginnittuunermut tunngatillugu nalinginnaasumik 

oqaloqatigiinnerup ilagisaatut malitseqartitsissaaq, iluarsiinerup naammassineqarnissaa kiisalu 

ingerlatseqatigiiffiup naatsorsuutinik saqqummiussinermi pitsaassutsimik qulakkeerinissamut 

sulinerata ingerlaqqinnissaa qulakkeerniarlugu. 

Kukkunersiuinermut Ataatsimiititaliap naammaginanngitsutut isigaa Greenland Airports A/S-

ip 2025-mut ukiumoortumik nalunaarusiaani kukkusoqarnera paasineqarsimanera. 

Ataatsimiititaliap maluginiarpaa kukkunerup ingerlatseqatigiiffiup angusai, 

oqimaaqatigiissitsineq, nammineq aningaasaatit imaluunniit ataatsimut aningaasatigut 

ingerlaarneq sunnerneqarsimanngitsut. Aamma naammagisimaarpaa Naalakkersuisut 

iluarsiinerup naammassineqarnissaa kiisalu naatsorsuutinik saqqummiussinermi 

pitsaassutsimik qulakkeerinissamut ingerlatseqatigiiffiup sulinerata malitseqartinneqarnissaa. 

10) Kalaallit Nunaanni Qimussertartut Kattuffiat (KNQK) 

Kulturimut, Ilinniartitaanermut, Ilisimatusarnermut Ilageeqarnermullu Ataatsimiititaliap 

Naalakkersuisumik ilisimatitsilluni ataatsimiinnerup kiisalu ataatsimiititaliap allakkatigut 

malitseqartitsilluni apeqqutaanut Naalakkersuisut akissuteqarnerisa kingorna, Kalaallit 

Nunaanni Qimussertartut Kattuffiannut (KNQK) pisortat tapiissutaannik Naalakkersuisut 

aqutsinerat nakkutiginninnerallu pillugit apeqqutit arlallit misissorneqarnissaat pillugu 

Kukkunersiuinermut Ataatsimiititaliaq Naalakkersuisut qinnuigissagaat kaammattuutigaa.  

 

Kulturimut, Ilinniartitaanermut, Ilisimatusarnermut Ilageeqarnermullu Ataatsimiititaliap 

Kukkunersiuinermut Ataatsimiititaliamut atortussatut nassiussaani ilaatigut erserpoq 2026-mut 

tapiissutit KNQK-p 2025-mut tapiissutit naatsorsuutaanik suliarinninneq suli inaarutaasumik 

naammassineqarsimanngitsoq nalaani akuersissutigineqarsimasut, tassami aningaasartuutit 

akilerneqarsimasut tamarmik piffissami tassani naammattumik 

uppernarsarneqarsimanngimmata. Kiisalu allassimavoq 2025-imut tapiissutit ilaat siunertanut 

allanut missingersuutini akuerineqarsimasuni allassimanngitsunut atorneqarsimasut 

Naalakkersuisut paasisimallugulu ilisimagaat.  

 

Aamma ilisimatitsissutigineqarpoq Naalakkersuisut suliaq pillugu aalajangiisimasut aningaasat 

tapiissutitut tunniunneqartut, tapiissuteqarnermi siunertarineqartunit allaanerusunut 

atorneqarsimasutut nalilerneqartut, utertillugit akileqquneqassasut. Naalakkersuisut 

aammattaaq KNQK-mut piumasaqaatigaat aningaasaqarnermik aqutsinerup sukaterneqarnissaa 

siunissamilu akuerisaasumik kukkunersiuisumik atuisanissaat. 

 

Kulturimut, Ilinniartitaanermut, Ilisimatusarnermut Ilageeqarnermullu Ataatsimiititaliap suliaq 

suliarinerani aamma tapiissutit aningaasaliissutigineqarnissaannut piumasaqaatit kiisalu 

tapiissuteqarnissamut inatsisitigut tunngavissat pillugit apeqqutit ilanngullugit suliarineqarput. 

  

Kukkunersiuinermut Ataatsimiititaliap Kulturimut, Ilinniartitaanermut, Ilisimatusarnermut 

Ilageeqarnermullu Ataatsimiititaliap saaffiginnissutaa nassiussailu kiisalu suliaq pillugu 

paasissutissiissutissatut Kukkunersiuinermut ataatsimiititaliap misissorpai. 

 

Suliaq una ilungersunartoq pillugu Kukkunersiuinermut Ataatsimiititaliap isumaqatigiittup 

inerniliussaraa, Naalakkersuisunut apeqqutigineqarsinnaasut Kulturimut, Ilinniartitaanermut, 

Ilisimatusarnermut Ilageeqarnermullu Ataatsimiititaliap naammattumik qulaajareersimagai, 

taamaattumillu Naalakkersuisunut apeqquteqaqqinnissaq imaluunniit Naalakkersuisoq 

akisussaasup siunersiorneqarnissaa pissutissaqartinngikkallarlugu. 

 

Kukkunersiuinermut Ataatsimiititaliap Kultureqarnermut, Ilinniartitaanermut, 

Ilisimatusarnermut Ilageeqarnermullu Ataatsimiititaliaq qujaffigerusuppaa suliassaq pillugu 

Kukkunersiuinermut Ataatsimiititaliap eqqumaffiginnilersinneranut, aammalu 

ataatsimiititaliap suliassami pissutsit qulaajarlugit annertuumik suliaqarsimanera akuersaarpaa. 

Suliassami pissutsit ajornartorsiutillu ilaat ima ittunik imaqartut, allaffissornikkut 

ingerlatsinermik kukkunersiuinissamik aallartitsinissamut tunngavissiisinnaalersippai. 

 

Ataatsimiititaliap taamatut aalajangiisoqarnissaa suli aalajangigarinngilaa, Naalakkersuisulli 

Kalaallit Nunaanni Qimussertartut Kattuffiannut (KNQK) pisortat tapiissutaannik aqutsinera 

nakkutiginninneralu suli malinnaavigissallugu, tamatumalu kingorna misissuisoqarnissaanik 

aallartitsisoqassanersoq nalilersussallugu. 

8. Ingerlatsinermik kukkunersiuinermi misissuinerit annertunerusut 

Kukkunersiuinermut Ataatsimiititaliaq 2025-mi Nunatta Karsiata kukkunersiuisuanut 

ingerlatsinermik kukkunersiuinermi misissuinernik annertunerusunik suliakkiisimanngilaq. 

2025-mi Ilinniartitaanermut, Kultureqarnermut, Timersornermut Ilageeqarnermullu 

Naalakkersuisoqarfimmi timersornermut tapiissutinik aqutsineq pillugu ingerlatsinermik 

kukkunersiuineq annertusisaq ingerlanneqarpoq. Kukkunersiuinermut Ataatsimiititaliap 

misissuinerup inerneri allakkatigut qinnutigaat, misissuinerullu inerneri tigusimallugit. 

 

9.  Suliffeqarfinnik namminersortitanik ingerlatseqatigiiffinnillu Namminersorlutik 

Oqartussanit pigineqartunik takusaanikkut misissuineq 

 

Nunatta Karsiata kukkunersiuisua suliffeqarfiit namminersortitat naatsorsuutaat pillugit 

kukkunersiuinermut oqaaseqaammik nangaassuteqanngitsumik saqqummiussivoq, tamannalu 

isumaqarpoq naatsorsuutit ataatsimut isigalugit pissutsinik eqqortumik takutitsisut. 

 

Ingerlatseqatigiiffiit Namminersorlutik Oqartussanit pigineqartut ukiumoortumik 

nalunaarusiaat kukkunersiuinermik suliffeqarfinnit assigiinngitsunit immikkut 

kukkunersiorneqartarput. Ukiumoortumik nalunaarusiat aqutsisut nalunaarutaat pillugit 

erseqqissaassutitaqanngitsumik isornartortaqartitsinngitsumillu kukkunersiuisumit 

uppernarsaalluni atsiorneqarsimanerat Nunatta Karsiata kukkunersiuisuata nakkutig 

 

10. Kukkunersiuinermut Ataatsimiititaliap nunatta karsiata kukkunersiuisussaanik 

inassuteqarnera 

 

Inatsisartut Suleriaasianni § 25, imm. 2 naapertorlugu Inatsisartut Kukkunersiuinermut 

Ataatsimiititaliap inassuteqaataa malillugu nunatta karsiata naatsorsuutaanik 

kukkunersiuisussamik toqqaasarput. 

 

Matumani oqaatigineqassaaq pisortat oqartussaaffigisaanni suliffeqarfiinilu nioqqutissanik 

kiffartuussinernillu pisiniarnermut tunngatillugu neqerooruteqartitsisarneq pillugu Inatsisartut 

inatsisaat nr. 6, 12. juni 2019-imeersoq naapertorlugu kukkunersiuisarnermik suliassaq 

neqerooruteqartitsisarnermut ilaatinneqanngimmat. 

 

Kukkunersiuinermut Ataatsimiititaliap inassutigaa: 

 

- Inatsisartut kukkunersiuisarnermik aktiaateqarluni ingerlatseqatigiiffik naalagaaffimmit 

akuerisaasoq BDO nunatta karsiata 2027-mut naatsorsuutaanik kukkunersiuisussatut 

toqqassagaat. 

Taamatut oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

Ilanngussanut takussutissiaq 

Ilanngussaq 1: Kukkunersiuisup kukkunersiuinermut oqaaseqaataanut Naalakkersuisut 

oqaaseqaataat, tak. kukkunersiuisut nalunaarutaat. 

Ilanngussaq 2: Nunatta Karsiata 2025-mut naatsorsuutai pillugit Kukkunersiuinermut 

Ataatsimiititaliap aallarniutitut apeqqutaanut Naalakkersuisut akissutaat. 

Ilanngussaq 3: Nunatta Karsiata 2025-mut naatsorsuutai pillugit Kukkunersiuinermut 

Ataatsimiititaliap malitseqartitsilluni apeqqutaanut Naalakkersuisut akissutaat. 

Ilanngussaq 4: Nunatta Karsiata 2025-mut naatsorsuutai pillugit malitseqartitsilluni 

apeqqutinut atatillugu Kukkunersiuinermut Ataatsimiititaliap erseqqissaataanut 

Naalakkersuisut akissutaat. 

Ilanngussaq 5. Naalakkersuisutip Greenland Airportsip 2025-imut ukiumoortumik 

naatsorsuutaani kukkunernut tunngatillugu Kukkunersiuinermut Ataatsimiititaliap 

apeqqutaanut akissutit. 

 

 

 


